I nderuar zoti Zëvendëskryeministër,
I nderuar zoti Ambasador i Republikës së Italisë,
Të nderuar kolegë,
Të nderuara zonja dhe zotërinj,

[bookmark: _GoBack]Marrëdhëniet italo shqiptare janë karakterizuar prej vitesh nga një klimë tejet pozitive dhe frytdhënëse. Dy vendet tona, të lidhura nga dinamika historike, ekonomike dhe kulturore, janë një shembull pozitiv i një bashkëpunimi për zhvillim efikas. Në këtë kuadër, Programi i Konvertimit të Borxhit për Zhvillim (IADSA), një instrument inovativ për vendin tonë,  deri tani ka rezultuar të jetë një nga programet më të suksesshme italo shqiptare të viteve të fundit. 
Disponibiliteti i Qeverisë Italiane, në rastin specifik, meriton mirënjohjen tonë më të thellë, dhe përfitoj këtu nga rasti të falenderoj ambasadorin Gaiani për angazhimin dhe vullnetin e tij për të avancuar sa më shumë me këtë program. 
Pas një pune cilësore parapërgatitore të Njësisë Teknike Mbështetëse, kemi arritur sot në shpalljen e thirrjes së tretë për propozime. Kjo thirrje, si do u shpjegojnë më pas edhe vetë Drejtorët e TSU-së, ka një risi. Aplikimet do të jenë të hapura vetëm për ministritë e linjës. Kjo zgjedhje, që kemi bërë bashkërisht me Ambasadorin, si kolegë të Komitetit të Menaxhimit, kushtëzohet nga reforma territoriale. Kjo refromë ka vendosur tashmë njësitë e reja vendore, të cilat, pas zgjedhjeve, do të kenë mundësinë të aplikojnë me statusin e tyre të ri. 
Programi IADSA synon të kontribuojë në zhvillimin e qëndrueshëm social dhe ekonomik të vendit, në përputhje me strategjinë kombëtare për zhvillim dhe integrim, me strategjitë e përditësuara sektoriale dhe ndërsektoriale si dhe me Marrëveshjen e Asocim Stabilizimit. 
Me anë të këtij Programi realizohet financimi dhe zbatimi i projekteve të fokusuara në arsim, shëndet publik, përfshirje sociale dhe ekonomike të kategorive në nevojë, krijim i vendeve të reja të punës dhe zhvillim i qëndrueshëm i komunitetit rural në zonat e margjinalizuara. 
Projektet që janë përzgjedhur fituese në dy fazat e para të programit, kanë  mbuluar  pjesën dërrmuese të prioriteteve dhe shpërndarja e tyre gjeografike ka qenë,  pothuajse, në të gjithë territorin e Shqipërisë. Ato, njëkohësisht, janë projekte të dukshme investimi me rezultate të matshme dhe konkrete, të cilat kanë filluar të kenë një ndikim mjaft pozitiv tek përfituesit në terren. 
Thirrja e tretë për propozime që shpallet sot, ka si objektiva specifike: 
a. Të kontribuojë për zhvillimin e arsimit cilësor dhe përfshirës për të siguruar që asnjë fëmijë të mos mbetet pas dhe të reduktojë mospërputhjet gjinore;

b. Të promovojë Arsimimin dhe Formimin Profesional (VET) në përputhje me kërkesat e tregut të punës, në mënyrë që të kontribuojë për zhvillimin e një shoqërie të përparuar të bazuar mbi njohuritë, duke përfshirë iniciativat e të mësuarit gjatë gjithë jetës;

c. Të mbështesë sistemin publik të kujdesit shëndetësor parësor për të ofruar shërbime bazë efikase e me cilësi të mirë, të përmirësojë shëndetin e popullatës duke trajtuar pabarazitë në ofrimin e përkujdesit shëndetësor në zonat me disavantazhe;

d. Të mbështesë programet e përkujdesit shëndetësor të urgjencës dhe ndihmës së shpejtë për të përmirësuar cilësinë e shërbimit shëndetësor në zonat e disavantazhuara;

e. Të mbështesë dhënien dhe ofrimin e shërbimeve të kujdesit shoqëror për personat në nevojë (për shembull, personat me aftësi të kufizuar, të moshuarit në vështirësi, jetimët) në familjet dhe komunitetet e tyre dhe për të integruar shërbimet rezidenciale në shërbime të lëvizshme dhe të bazuara në komunitet në mënyrë graduale;

f. Të mbështesë përfshirjen sociale të atyre që rrezikojnë varfërinë dhe përjashtimin (p.sh., personat me aftësi të kufizuara, minoritetet, të papunët afatgjatë, veçanërisht ata me aftësi të pakta ose pa aftësi, gratë e disavantazhuara, emigrantët e rikthyer në atdhe, etj.) duke rritur gjithashtu qasjen në veprimtari kulturore që mëkojnë përfshirjen sociale përmes kulturës;

g. Të mbështesë politikat rinore duke promovuar përfshirjen sociale të të rinjve dhe pjesëmarrjen e tyre aktive në zhvillimin shoqëror të vendit përmes përforcimit të pranimit të tyre në shërbime, si arsim formal dhe të nxënit jo formal dhe informal, kulturës dhe ICT pavarësisht gjinisë, racës, diversitetit kulturor dhe fetar, aftësisë së kufizuar, moshës, apo përkatësisë seksuale;

h. Të mbështesë programet e qëndrueshme të punësimit për të rinjtë dhe grupet vulnerabël (p.sh. gratë në nevojë, personat me aftësi të kufizuara, romët dhe egjiptianët, emigrantët e kthyer në atdhe) duke marrë gjithashtu në konsideratë investime në fushën e kulturës për të ulur papunësinë e të rinjve dhe për të ofruar kualifikime më të mira;

i. Të mbështesë zhvillimin e qëndrueshëm të territorit dhe kohezionit social për mbrojtjen e mjedisit, ruajtjen e trashëgimisë natyrore dhe kulturore, promovimin e turizmit të përgjegjshëm nga pikëpamja mjedisore dhe shoqërore dhe inkurajimin e territoreve pak të zhvilluara, të hulumtojnë mënyra të reja për t’u bërë ose për të qëndruar konkurrues për të kapërcyer kështu mangësinë e mundësive të punësimit. 

Për të gjitha këto avantazhe që ofron Programi dhe për nevojat aq të ngutshme që ka vendi ynë në sektorët prioritare të sipërpërmendur, nga kjo foltore, kërkoj nga drejtuesit e ministrive që mbulojnë fushat objekt të këtij Programi, të përgatisin projekte konkrete në bashkëpunim me OJQ, në rast se nuk kanë ekspertizë të nevojshme, dhe të aplikojnë për të përfituar. Përdorimi efikas i fondeve dhe i buxheteve do të jenë parësore në vlerësimin që do të bëhet, dhe për këtë ftoj të gjithë aplikantët që të paraqesin projekte racionale, me buxhet të pranueshëm, duke evituar tendencën e të kërkuarit të kufirit maksimal të lejuar për një projekt. Paraqitja e projekteve me buxhet realist do të jetë një kriter i rëndësishëm vlerësimi. Ndoshta sot fondet nuk janë aq sa të kënaqin kërkesat e të gjithëve, por ato, të jeni të sigurt, se do të rriten.

Përveç fjalëve më të mira dhe inkurajimit të aktorëve të këtij Programi, Ministria e Financave do të vazhdojë të mbështesë fort këtë program dhe të bashkëpunojë ngushtësisht me Ambasadën e Republikës së Italisë për mbarëvajtjen e mëtejshme. 

Faleminderit!

